Skyfie 1
1 Petrus 1:17-23 

Losgekoop met die kosbare bloed van Christus
17Aangesien julle Hom as Vader aanroep wat oor elke mens onpartydig volgens sy dade oordeel, lewe dan in eerbied vir Hom gedurende die tyd van julle vreemdelingskap in die wêreld. 18Julle weet tog dat julle nie met verganklike middele soos silwer of goud losgekoop is uit julle oorgeërfde sinlose bestaan nie. 19Inteendeel, julle is losgekoop met die kosbare bloed van Christus, die Lam wat vlekloos en sonder liggaamsgebrek is. 20Reeds voor die skepping van die wêreld is Hy hiervoor bestem, maar ter wille van julle het Hy eers in hierdie eindtyd gekom. 21Deur Hom glo julle in God wat Hom uit die dood opgewek en aan Hom heerlikheid gegee het. Daarom is julle geloof en hoop op God gerig.

Weergebore deur die lewende en ewige woord van God
22Noudat julle julle in gehoorsaamheid aan die waarheid gereinig het om mekaar as broers ongeveins lief te hê, moet julle mekaar dan ook van harte en vurig liefhê. 23Julle is immers weergebore, nie uit verganklike saad nie, maar uit onverganklike saad: die lewende en ewige woord van God. 

Geborg deur Bybel-Media

Skyfie 2
1. Ingenooi deur God
Ons raak bewus van ons diepste behoeftes, vrae en vrese en gee ons oor aan God

Skyfie 3
Charles Plumb was ’n “jet fighter pilot” tydens die oorlog in Vietnam.  Na 75 sendings is sy vliegtuig deur ’n missiel in Vietnam afgeskiet.  Maar Plumb is uitgeskiet en het met sy valskerm in vyandige gebied neergekom. Daar was hy 6 jaar lank in ’n tronk.  Hy het dit oorleef en gee nou praatjies oor dié tyd in sy lewe.

Eendag het hy en sy vrou in ’n restaurant gesit toe ’n man aan ’n ander tafel opstaan en na hom kom en sê: “You're Plumb!  You flew jet fighters in Vietnam from the aircraft carrier Kitty Hawk.  You were shot down!” 

“How in the world did you know that?” het Plumb gevra.

“I packed your parachute,” het die man gesê. “I guess it worked!”

Plumb het hom verseker:   “It sure did - if your chute hadn't worked, I wouldn't be here today.” 

Plumb kon die nag nie slaap nie, want hy het probeer dink hoe die man gelyk het in sy vloot uniform.  Hoeveel keer moes hy nie verby hom loop en het hy hom nie eens gegroet nie.  Want hy wat Plumb is, was ’n vegvlieënier en die man was maar net ’n matroos!” 

Plumb het gedink aan die ure wat die matroos daar gesit het, terwyl hy die valskerms van mense gereed gekry het… terwyl die matroos die lewe van iemand anders in sy hande vasgehou het…

Deesdae vra Plumb vir sy gehoor “Who's packing your parachute?  Everyone has someone who provides what they need to make it through the day.”

Petrus vertel vir ons in 1 Petrus 1:17-23 van ons valskerm… waarsonder ons in die moeilikheid is!  Christus pak dit in en Hy is dit ook vir ons!

Skyfie 4
2. Ingaan in God se tyd
Ons betree God se wêreld en gaan in God se vrede in

Skyfie 5
Familie oomblik
Steek ’n klomp lekkertjies in die kerk weg.  Plak ook orals in die kerk gekleurde A5-papier.  Dit moet verskeie kleure hê, maar een van die kleure moet rooi wees.  
Die reëls van die speletjie werk so:  Kry al die kinders voor in die kerk en sê vir hulle van die lekkertjies wat weggesteek is.  Hulle mag egter net na die lekkers soek terwyl die musiek speel.  Wanneer die musiek ophou speel, moet die kinders binne drie tellings (wat jy hardop aftel) aan ’n rooi A5-papiertjie raak.  
As hulle betyds is, is hulle veilig en mag hulle aanhou speel.  Indien hulle nie betyds by die rooi papier is nie, val hulle uit.  Speel die speletjie ’n paar keer (dalk tot die lekkertjies op is).  
Verduidelik dan dat die rooi papiertjies hulle moet herinner aan die bloed van Jesus wat ons red - soos vers 19 sê.
Skyfie 6
3. Luister na God se Woord
Ons luister dieper na die Woord en ontmoet God

Skyfie 7
1 Petrus 1:17-23

- Leef met heilige eerbied –  
Net weer die konteks: In 1 Pet. 1:3-9 skryf Petrus aan die lydende Christene in Klein-Asië om hulle te troos te midde van die lyding wat hulle elke dag ervaar het (vgl. ook 1:6, 7; 3:13–17; 4:12–19; 5:9).  

In 1 Pet 1:1-2 het Petrus gelowiges daaraan herinner dat hulle net op aarde plak.  Die hemel is hulle ware Vaderland.  Op aarde is hulle bloot vreemdelinge en bywoners met geen regte of status nie (1:1; 2:11-12).  

 

Vir die eerste Christene was bogenoemde ’n religieuse en politieke werklikheid.  As uitlanders wat verstrooid Noord van die Taurusgebergte (vandag Turkye) gewoon het, kon hulle nie eiendom besit, wetlik trou of hulle tot die howe wend nie.  Vanweë hulle geloof is hulle daagliks vervolg en verontreg.  Petrus herinner hulle egter ook daaraan dat hulle in God se oë uitverkorenes is wat deur die Heilige Gees afgesonder is om gehoorsaam te wees aan Hom (1:2).  

 

1 Petrus 1:17-21
In die perikoop (wat in die Grieks slegs een sin is!) wil Petrus gelowiges aanspoor om tydens hulle vreemdelingskap op aarde met eerbied (letterlik met “vrees” of nog beter met “heilige eerbied”) teenoor God te lewe.  Die nuwe lewe wat hulle ontvang het van God (1:3), bring naamlik die verantwoordelikheid mee om volgens God se wil te leef.  
 
Hiervoor gee hy drie motiverings:
- Eerstens herinner hy hulle aan wie God is (vers 17).  Hy is gelowiges se Vader.  Nog meer as die Vader wat hulle aanroep, is Hy ook ’n regter wat met die voleinding oor hulle sal oordeel.  Die goeie nuus is dat Hy ’n onpartydige regter is.  Anders as die regters in hulle wêreld, wat dikwels partydige uitsprake teen hulle gelewer het, oordeel Hy altyd regverdig.  Tog moet gelowiges nie vergeet dat Hy steeds ook oor hulle lewens sal oordeel nie en dat Hy niemand voortrek nie.  Om deur God gekies (vers 1-2) en geroep te word (vers 15), beteken nie dat God gelowiges anders gaan oordeel nie.  God se oordeel begin eerder by Sy huis (4:17)!  Daarom moet gelowiges volgens Sy voorskrifte lewe.

 

-Tweedens herinner hy hulle aan die prys wat God vir hulle betaal het (vers 18). Hulle is nie met silwer of goud nie, maar met die bloed van die Lam vrygekoop!  Die gedagte van om hulle vry te koop, het sowel ’n moontlike Hellenistiese as ’n Joodse agtergrond.  

 

Slawe is in die antieke Hellenistiese wêreld losgekoop deur geld (’n losprys of lytron) in ’n tempel te deponeer.  Na die neem van ’n fooi, is die restant dan aan die eienaar oorbetaal.  So het die slaaf vry geword deurdat dit nou die slaaf van die god van die tempel geword het.  Die slaaf was dus vry van sy eienaar, maar nou in diens van sy god.  Christene is ook vrygekoop, nie met geld nie, maar deur die bloed van Jesus.  Daarom is hulle nou vry van hulle eienaars, maar in Sy diens solank hulle lewe.  Ons vind die gedagtegang in 2:16.

 

Die gedagte van ’n “vrykoping” deur die betaal van ’n losprys, hoef egter nie noodwendig herlei te word na die gebruik in die Hellenistiese wêreld nie.  Die gedagte is ook uit die Ou Testament afkomstig.  By Israel kon ’n persoon in verskillende omstandighede vrygekoop word deur die betaal van ’n losprys, byvoorbeeld die eersgeborene (Num 18:15), of iemand wat die doodstraf verdien (Eks 21:30; 30:12), en later vind ons die gedagte van loskoping van die dood (Hos 13:14; vgl. Ps 49:8–10).  

 

Die beskrywing dat Jesus die Lam is wat hulle deur Sy bloed vrygekoop het, kom dan ook uit die Ou-Testamentiese offer-teologie wat vereis het dat ’n offer sonder enige gebreke as sondeoffer gegee moes wees.  Die Ou-Testamentiese perspektief op vrykoping, is dus waarskynlik die primêre konteks vir die verstaan van die gedeelte.  Jesus was vanuit dié perspektief die finale, genoegsame offer vir ons sonde.

 

In vers 18 wys Petrus hulle daarop dat hulle uit hulle oorgeërfde lewe vrygekoop is.  Die Griekse herkoms wat deur die Grieke hoog aangeslaan is en deur hulle as die basis van ’n stabiele samelewing beskou is, word deur Petrus as sinloos beskou.  Vir hom is enige lewe sonder Christus sinloos (soos Paulus ook oor syne in Fil 3:4-9 as ’n Jood sou praat). 

 

- Derdens herinner hy dat hulle hoop en geloof die resultaat is van God se ewige plan om Jesus uit die dood op te wek en te verheerlik (vers 19-20).  Nie alleen het God geweet wat Sy plan met Jesus was voor Sy lewe en dood nie, maar het Hy geweet wie Hy sou afsonder om aan Jesus gehoorsaam te wees (sien 1:2).  Die keuse van God is die basis van sy appèl aan hulle – hulle moet leef soos wie hulle 

is, naamlik uitverkorenes van God.

 

Ten slotte maak Petrus dit duidelik dat deur in Jesus te glo, hulle ook in God glo.  Jesus verteenwoordig dus nie ’n nuwe geloof nie, maar eerder die vervulling van al die beloftes van die Joodse geloof. [1]


[1] Bronne
Achtemeier, P J 1996. 1 Peter (Hermeneia)
Michaels, J R 1988.  1 Peter (WBC 49.

Jacobs, K 2005. 1 Peter. (ECNT)

Groenewald, E P 1977. Die briewe van Petrus -- Die brief van Judas. 

Skyfie 8
4. Luister na mekaar
God maak ons ’n luisterende gemeenskap en praat ook deur ander mense met ons

Skyfie 9
5. Luister na ander en die tye
Ons stel onsself oop om God van onverwagse kante af te hoor

Skyfie 10
6. Luister weer na God se Woord
Ons fokus op die Gees se beweging in ons hart en gedagtes

Skyfie 11

What the caterpillar calls the end, God calls a butterfly.  (Anoniem)

Skyfie 12
Want God kan ’n gat in elke muur slaan… dis die opstanding… Ja, wat vir ons soos ’n einde lyk, is vir God net ’n nuwe begin! 

Skyfie 13
Op ’n helder dag, naby die lughawe noord van Madison, Wisconsin, het Alan Klapmeier amper Sy Skepper ontmoet!  Hy was besig met ’n gevorderde vliegles toe sy vliegtuig met ’n ander een gebots het!  Die regter vlerk van sy vliegtuig is gebreek, maar die ander vliegtuig het buite beheer geraak en het neergestort.  Die vlieënier is op slag dood!

Alan Klapmeier het op ’n wonderbaarlike manier sy stukkende vliegtuig veilig laat land.

Nou sou ’n mens kon dink dat hierdie episode Alan Klapmeier van vlieg genees het!  Maar nee, met die wete dat klein vliegtuie riskant is, het hy homself daartoe ‘commit’ om dit veiliger te maak. Hy het besluit om klein vliegtuie met valskerms te bou! 

Hy en sy broer, Dale, het die Cirrus SR20 ontwerp - ’n viersitplek vliegtuig wat as standaard toerusting ’n valskerm vir die hele vliegtuig het!

Dit is een oplossing vir die vraag wat die beste metode is om vlieëniers en passasiers te beskerm.  Hierdie sterk Kevlar valskerm word met ’n “rocket” uit gevuur en dit laat toe dat die vliegtuig veilig afdaal tot op die grond om so die lewens van almal aan boord te red!  Die impak is nog steeds groot, maar die landing is gekontroleerd genoeg om groot en fatale beserings te verhoed. 

Kom ons gebruik hierdie valskerm beeld:  nes die Klapmeiers is ons ook valskerm mense!  Petrus herinner ons dat ons ook gered is van ’n gewisse dood!

(v.18-lees dit).

Skyfie 14
Natuurlik praat hy nie van ’n Kevlar valskerm nie, maar van Christus wat ons gered het - die bloed van Christus (vs 18-19) is ons valskerm.  Met dit land ons veilig op vaste grond, word ons nuutgebore om anders te lewe – as God se uitstaan mense (vs 15).

Die belangrikste ding van ’n valskerm is dat jy dit moet vertrou.  Jy kan hulle nie toets in die veiligheid van jou huis nie. Jy kan hulle nie beheer in sterk winde nie. Jy moet valskerms eenvoudig vertrou as hulle bo jou blom in die lug en hulle jou red!

Petrus se punt is duidelik - God het vir ons ook ’n valskerm gegee, maar dit vra van jou en my geloofsvertroue dat Jesus ons kan red uit die sonde en nuwe lewe gee.

Lees vers 21.

Skyfie 15
Lewe in oorvloed met die wete dat jy wel ’n valskerm het
Die punt van Jesus se offerdood en Sy opstanding is nie om vir ons ’n rustige valskerm-oomblik te gee nie, maar Hy red ons sodat ons ’n nuwe en meer oorvloedige lewe kan leef met die versekering dat ons wel ’n valskerm het.

Skyfie 16
Hoe lyk die lewe van ’n valskerm mens? Vers 22 verduidelik dit vir ons mooi (lees dit).  Ons is verbind aan die valskerm (“in gehoorsaamheid aan die waarheid.”)

 

Die doel daarvan: sodat ons mekaar “van harte en vurig sal liefhê”.

Skyfie 17
Die volgende storie illustreer die praktiese implikasies van liefhê. Barbara Brown Taylor vertel hierdie wonderlike storie van haar neef Will se eerste verjaarsdag (vertaal self):

 

Die klein seuntjie was die middelpunt van almal se aandag en so het hy met vreugde vir hulle ’n dansie uitgevoer.  Totdat ’n jaloerse sewejarige, Jason, op hom afgestorm het, albei sy hande op Will se borskas gesit het en hom hardhandig gestamp het.  Will het hard geval.  Hy het eers hard op sy sitvlak te lande gekom en daarna het sy kop die grond met ’n slag getref.

Hy het eers baie verbaas gelyk.  Niemand het hom nog ooit vantevore seergemaak nie en hy het nie geweet hoe om dit te verstaan nie.  Toe maak hy sy mond oop en hy skreeu kliphard, maar nie te lank nie.  Sy ma het hom opgetel en hom vasgedruk en hom toe op sy voete gehelp.  Die eerste ding wat Will gedoen het, was om na Jason toe oor te waggel.  Hy het geweet Jason het agter die hele ding gesit, maar omdat sulke wreedheid nog nuut was vir hom, het hy nie presies geweet hoe om dit te hanteer nie.  So, toe doen hy wat hy altyd doen.  Hy het sy arms om Jason gesit en sy koppie teen die nare seuntjie se lyf neergelê.

“Wat Will aan Jason gedoen het, het ’n einde gebring aan al die negatiewe gevoelens in daardie vertrek.”  Dan merk Barbara Taylor op:  “Dit is wat liefde is… nie ’n warm gevoel tussen twee eenders denkende vriende nie, maar doodgewone ou navolging van Christus, wat al die wreedhede van hierdie wêreld geneem het en dit deur die filter van Sy eie liggaam gegooi het, wat boosheid met goedheid terugbetaal het, skuld met vergifnis, dood met lewe. “Call it divine reverse psychology. It worked once, and it can work again, whenever God can find someone else willing to give it a try.” 

Skyfie 18
Leef soos valskerm mense – 24/7

Is jy bereid om dit ’n kans te gee? Om egte omgee en liefde te wys? Om jou siel te reinig deur gehoorsaam te wees aan die waarheid?  Om jou hoop en geloof te fokus op God wat Jesus uit die dood opgewek het? 

Dan sal jy opnuut gebore word en ontdek dat jy gered word van vernietiging, want Jesus het jou valskerm ingepak. Hy is ons 24/7 valskerm. Leef dan nou as valskerm mense... 
Skyfie 19
7. Fokus op wat God nou doen
Ons fokus op wat God nou doen en waarheen God ons lewe rig

Skyfie 20
8. Antwoord met jou lewe
Ons besluit op ’n gepaste reaksie op wat God gegee/ gedoen/ gesê het

Skyfie 21

Die bladmusiek van alle Flam-liedere is gratis beskikbaar by www.flam.co.za – u mag dit slegs kopieer en projekteer indien u oor die nodige CCLI-lisensies beskik.

Flam 127  Vader, U is goed
Oorspronklike titel:

Vader, U bent goed
Teks en Musiek:

Elisa Krijgsman
Afrikaanse vertaling:

Faani Engelbrecht 
© 2002 Reli Music Productions
 
Elke oomblik van my lewe, in voor- of teëspoed
aanbid ek U, Heer Jesus,  en dank U vir u bloed
Ek vind krag in U, my Vader, as ek naby aan U bly
My hart en my gedagtes word warm as ek bely:
 
Refrein:
Vader, U is goed, U is heilig, U is liefde
Jesus, U is groot, U is sterker as die dood
Trooster, hierdie dag gee ek myself aan U
en ek sing met heel my hart: ‘k behoort aan U 
 
Elke oomblik van my lewe, in die dag of in die nag,
wil ek u Woorde lees en dit dra diep in my hart
In die storms van my lewe, in die reën en in die kou’
vind ek skuilplek in u vrede, vind ek rusplek in u trou
 

Skyfie 22
Moed om te lewe

Elna Mouton e. a.

